
Talba
MINUTI

ONOR. JEAN PIERRE FARRUGIA, CHAIRMAN: Rimarki? L‑Onor. Michael Farrugia.

ONOR. MICHAEL FARRUGIA: Sur President, fil‑minuti hawn imniżżel illi fil‑laqgħa msemmija tal‑Kumitat Permanenti dwar l‑Affarijiet Soċjali qed jingħad li l‑Membri tal‑Oppożizzjoni, rappreżentati fil‑Kumitat, ma pparteċipawx fl‑approvazzjoni tar‑rakkomandazzjonijiet peress li kien intalab aktar żmien għad‑diskussjoni fil‑gruppi parlamentari rispettivi. Jien se nkompli ngħid hekk: 

“u għalhekk ma jistax jingħad li kien hemm qbil min‑naħa tar‑rappreżentanti tal‑Oppożizzjoni”.

THE CHAIRMAN: No objection. Qabel ma nkomplu bl‑aġenda nixtieq ngħid xi ħaġa. Dawn l‑ittri li nirċievu, biex ma jakkumulawx, tridu li nibdew narawhom as we go along? (Interruzzjonijiet) 

ONOR. MICHAEL FARRUGIA: Ħalli ma naħlux ħafna ħin minn ta’ dan il‑Kumitat. Ejjew naqbdu d‑diskussjoni li attwalment għandna quddiemna llum, jekk m’hemmx l‑ebda referenza għal dan.

THE CHAIRMAN: Jien l‑ittra għadni lanqas biss rajtha. Nagħmlu affarijiet oħra imma nipprovaw li darb’oħra l‑ittri narawhom ftit bħala item fuq l‑aġenda. Għalhekk id-darba li jmiss ikollna l‑item tal‑korrispondenza u forsi nibdew niġbruhom ukoll kif qed tgħid.

ONOR. MICHAEL FARRUGIA: Nixtieq inkun naf jekk forsi huwiex possibli li l‑ittri jiġu riferuti lilna ħalli b’hekk nilħqu naqrawhom minn qabel u meta niġu għal‑laqgħa, inkunu diġà rajniehom u mhux noqogħdu naħlu l‑ħin biex naqrawhom. B’hekk inkunu nistgħu neħduhom bħala moqrija. 

LAQGĦA DWAR LIEMA KOPPJI JKUNU ELIĠIBBLI GĦAS-SERVIZZI TAL‑PROKREAZZJONI ASSISTITA
THE CHAIRMAN: Iva imma din l‑ittra llum sirt naf biha. Ejjew ħalli naqbdu l‑ewwel item mela: id‑diskussjoni dwar l‑ewwel tema indikata fil‑Mozzjoni 113 li tistabilixxi l‑Kumitat Magħżul dwar il‑prokreazzjoni medikament assistita u liema koppji jkunu eliġibbli għas‑servizzi tal‑prokreazzjoni assistita. Issa jekk tippermettuli diġà għamilt ftit tar‑riċerka u għalhekk ħa ngħaddilkom kopja ta’ dak li sibt. 
L‑aħħar darba ngħatalna l‑Commission Directive 2006/17/EC li aktar għandu x’jaqsam ma’ technical requirements for donation, procurement and testing of human tissues and cells. Madankollu hawn definition li xtaqt naqraha daqsxejn. F’article 1 taħt it‑titolu Definitions insibu hekk: 

“For the purposes of this Directive, the following definitions apply:

(b) ‘partner donation’ means the donation of reproductive cells between a man and a woman who declare that they have an intimate physical relationship”

Din hija definizzjoni li wieħed isib lesta. Issa dan l‑aħħar kelli l‑opportunità li nisma’ s‑sitwazzjoni ta’ kostitwent tiegħi. Dan huwa separat imma ma setax jieħu l‑annullament. Dan għandu relazzjoni stabbli ma’ persuna barranija, li nzertat li hi minn pajjiż Ewropew barra mill‑Unjoni Ewropea. Din il‑persuna, li ilha residenti Malta għal aktar minn ħames snin, talbet lill‑ETC x’dokumenti trid tipproduċi ħalli tingħata ċertu drittijiet. It‑talba kienet titratta mhux il‑freedom of movement imma kienet titratta permessi tax‑xogħol, u għalhekk li daħlet l‑ETC. Il‑korrispondenza intbagħtet lili permezz tal‑email u għalkemm m’għandhiex x’taqsam mas‑suġġett tagħna, xtaqt nurikom kif wieħed jista’ jibda jistabilixxi x’tip ta’ relazzjonijiet jista’ ikun hemm. 

Pereżempju, hawnhekk min‑naħa tal‑ETC qed jgħidu li “we need evidence of durable relationship between Mr and Miss whoever. Within this context we require a copy of both their ID cards, if they have joint bank accounts, perhaps a copy of a bank statement or a declaration from the bank to this effect and/or if they have taken a loan together and/or perhaps purchased property together ‑ evidence of this”. Issa kif diġà għidt, this is not an official document but it is an email I received. However this is the normal routine li jistaqsu biex jivverifikaw jekk hemmx relazzjoni li ma tkunx tista’ tiġi verfikata mod ieħor minħabba li ma jkunux miżżewġin. 

Irrid ngħid li f’dan il‑każ dawn ma setgħux ikunu pprovduti, imma mbagħad l‑ETC qagħdet fuq ittra ta’ xi professjonisti li diġà kienu ilhom jafu lil din il‑koppja u fil‑fatt kien hemm dokumentazzjoni ta’ ittri li kienu backdated several years, qed nitkellmu fuq iżjed minn ħames snin u allura qisu kien hemm ukoll dokumentalljoni li turi li r-relazzjoni kienet waħda stabbli. Jien qed ngħid hekk, I’m just putting ideas on the table. Issa ħa nitkellem mil‑lat tal‑partit politiku li nappartjeni għalih jien, Demokrazija Kristjana, il‑Partit Nazzjonalista. Ġiet f’idejja ittra ta’ Rocco Buttiglione li kien designate Commissioner tal‑Unjoni Ewropea. Issa llum nafu li nħatret il‑Kummissjoni l‑ġdida tal‑Unjoni Ewropea. L‑aħħar Kummissjoni, meta ġiet biex tinħatar, bħalma din id‑darba kien hemm problemi mar‑rappreżentanza Bulgara, dakinhar kien hemm problemi mar‑rappreżentanza Taljana minħabba li Rocco Buttiglione kien meqjus li tkellem wisq b’mod konfessjonali. Madankollu, jekk naqra din l‑ittra nkitbet fl‑2006 meta fl‑Italja kienet se tiġi mgħoddija l‑liġi dwar il‑coppie di fatto, fejn wieħed jirrikonoxxi koppji li jikkoabitaw eċċ, filwaqt li hu jitratta l‑kwestjoni ta’ koppji gay, jasal biex jargumenta wkoll favur id‑drittijiet ta’ koppji eterosesswali li jerfgħu ċerta responsabilitajiet. Jiena se naqra dik il‑parti li tinteressa lili u lil dan il‑Kumitat. Dan kien fil‑15 ta’ Diċembru, 2006 fejn Rocco Buttiglione qal hekk;

“Il governo e la maggioranza intendono proporre un provvedimento sulle “coppie di fatto”. Si tratta ‑ essi dicono ‑ di una questione di diritti. Noi osserviamo umilmente che non ogni desiderio o rivendicazione soggettiva costituisce un diritto. Ricorda proprio in questi giorni Benedetto XVI che ai diritti corrispondono i doveri.”
Issa se naqbeż parti minn dik l‑ittra biex immur għal parti oħra fejn ikompli jgħid hekk: 

“Qualcuno, in fine, potrebbe obiettare che il progetto di legge del governo si occuperà delle “coppie di fatto” mentre questo articolo si è concentrato sulle “coppie di fatto omosessuali”. Che diciamo delle coppie di fatto eterosessuali? È presto detto: le coppie di fatto eterosessuali per lo piu dopo un certo numero di anni o si lasciano o si sposano. Se tuttavia persistono nel loro vincolo, hanno dei figli, li amano e li educano, svolgono la funzione sociale della famiglia e assolvono in tutto o in parte i doveri della famiglia, allora è giusto che abbiano anche i diritti della famiglia. In questi casi è però lecita la domanda; perchè non si sposano? In realtà nella maggioranza dei casi alla fine si sposano. In ogni caso non si può accettare che alcuni pretendano di avere i diritti della famiglia senza adempiere ai corrispondenti doveri ed alla funzione sociale della famiglia.”

Issa jien qiegħed naqra din l‑ittra għax jekk persuna, li saret oġġezzjoni għaliha fil‑Parlament Ewropew ta’ ħames snin ilu proprju għax kienet stqarret li hi taħseb li l‑omosesswalità hija dnub... Mela jekk persuna li għandha d‑dritt għall‑opinjoni tagħha, imma li hija daqshekk stretta fuq dawn it‑tip ta’ suġġetti, tasal biex tikteb b’dan il‑mod fuq il‑koppji mhux miżżewġa, jiena deherli li dan il‑Kumitat għandu jkun mgħarraf b’din il‑pożizzjoni. Mela persuna ta’ din il‑portata u li għandha viżjoni pjuttost konservattiva tasal ukoll biex tifhem li koppja eterosesswali mhux miżżewġa, li hija f’rapport stabbli, ukoll għandha ċertu responsabilitajiet li terfagħhom, mela allura din il‑koppja wkoll għandha tingħata rikonoxximent bħala familja. 

Għaldaqstant meta niġu biex nitkellmu fuq l‑assistenza medika fir‑riproduzzjoni, jiena ma jidhirlix li l‑Istat għandu jiddiskrimina kontra dawn in‑nies jekk verament jixtiequ li jkollhom it‑tfal. 

ONOR. MICHAEL FARRUGIA: Sur President, jien se nitkellem fuq kif naħsibha jien personali. Jiena nemmen fiż‑żwieġ u nemmen fil‑familja. Nemmen ukoll illi ż‑żwiġijiet sfortunatament, bħalma ġara fil‑każ tiegħi, jistgħu jitkissru u ma jirnexxux.

THE CHAIRMAN: Onorevoli mhux biex ninterrompik imma jien assumejt li min hu miżewweġ għandu dan id‑dritt ovvjament. 

ONOR. MICHAEL FARRUGIA: Ladarba nemmen fiż‑żwieġ, bilfors li nemmen fid‑divorzju u waħda mill‑affarijiet li qiegħed inħares lejha... Nemmen fid‑divorzju għal raġuni oħra. Filwaqt li huwa minnu li koppja jistgħu jgħixu flimkien barra miż‑żwieġ, għandek sitwazzjoni fejn ir‑raġel u l‑mara, fiż‑żwieġ, għandhom ċerta protezzjoni li ma jkollhomx jekk ikunu jikkoabitaw flimkien. U dan jgħodd minn kull lat, kemm f’affarijiet ta’ servizzi soċjali, kemm fejn jidħlu pensjonijiet u kemm bħala drittijiet. Jekk m’intix miżżewweġ m’għandek xejn imma tiġi sempliċement żewġ individwi li qegħdin jaqsmu l‑istess saqaf. Personalment jekk inħares lejn l‑IVF, jekk hawn Malta jkun hawn il‑liġi tad‑divorzju u allura, ngħid jiena, koppja li jridu jgħixu flimkien ikollhom l‑opportunità li jistgħu jagħmlu dan taħt il‑kappa taż‑żwieġ, jekk ukoll magħha jkollna liġi ta’ koabitazzjoni, fejn inti qiegħed tagħraf koppja li qegħdin jgħixu flimkien u qed tagħtihom ċertu protezzjoni quddiem il‑liġi, illi inti għandek il‑mara li hija protetta u f’ċertu każi anke r‑raġel huwa protett, allura jkollok sitwazzjoni fejn, inti legalment għandek rikonoxximent ta’ koppja li qegħdin jgħixu flimkien. 

Issa fis‑sitwazzjoni preżenti, sfortunatament, la għandna liġi fuq id‑divorzju, aħna wieħed miż‑żewġ pajjiżi fid‑dinja, u lanqas għandna liġi fuq il‑koabitazzjoni, fejn allura tagħti ċerti drittijiet u protezzjoni lil koppja li qegħdin jgħixu flimkien. Sitwazzjoni bħal din, u hawnhekk se nerġa’ nirrepeti l‑istess parti tad‑diskussjoni li kont għamilt meta konna ddiskutejna l‑liġi tal‑kera, jekk tgħidli x’nimbotta ‘l quddiem, ngħidlek li nimbotta ‘l quddiem il‑liġi tad‑divorzju ħalli żgur ikollna sitwazzjoni ta’ koppja li żżewġu u li allura nista’ ngħid li dawn qegħdin f’relazzjoni uffiċjalment stabbli. Mela hemmhekk m’għandekx problemi għax għandek l‑istabilità u allura nistgħu ngħidu li se nitilqu minn hemmhekk. 

Forsi ma naqbilx daqshekk mal‑liġi tal‑koabitazzjoni; imma jekk anke bħalma hemm ġo pajjiżi oħra, fejn għandhom il‑liġi tad‑divorzju u għandhom il‑liġi tal‑koabitazzjoni, ikun hemm ukoll il‑liġi tal‑koabitazzjoni, inti se jkollok struttura li fiha nfisha qiegħda tgħidlek li għandek koppja li hija stabbli u għandek koppja li qegħdin f’relazzjoni uffiċjali. Relazzjoni uffiċjali, jekk hux fiż‑żwieġ jew le, dawn qegħdin f’relazzjoni uffiċjali, rikonoxxuta mill‑istat u għandhom id‑drittijiet, id‑dmirijiet u l‑obbligi tagħhom hemmhekk. Hawnhekk ħa nkun onest, li kieku kellek tistaqsini x’nagħmel jien, naqbad u ngħidlek li kieku jien kont nagħmel din u din ħalli mbagħad inkun nista’ nilleġisla mingħajr l‑ebda problemi fuq “relazzjoni stabbli” taħt id‑definizzjoni “żwieġ” jew inkella “koabitazzjoni” li jkunu rikonoxxuti taħt il‑liġi. Allura ngħid: isma’ tlaqna minn hemmhekk u m’għandi l‑ebda problemi biex indaħħal dawk l‑istrutturi. 

Fin‑nuqqas tagħhom jiena għandi problema għax nemmen f’ħaġa imma minħabba ċ‑ċirkostanzi ta’ pajjiżi jkolli naġixxi b’mod differenti fuq xi ħaġa li forsi deep down ma nixtiqhiex ‑ nixtieq xi ħaġa oħra ‑ ħalli din il‑liġi nkun nista’ nasal għaliha. Issa jekk se nitkellmu fuq relazzjoni stabbli naħseb li se jkollna nagħmlu l‑mistoqsija “x’tifhem bil‑kelma “stabbli”?” Jekk għandek sitwazzjoni – u hawnhekk nibda ninkwieta – ta’ koabitazzjoni, fejn ir‑raġel se jkollu l‑affarijiet tiegħu u l‑mara se jkollha l‑affarijiet tagħha, f’ċertu każi għandek sitwazzjonijiet fejn id‑dar li kellu/kellha miż‑żwieġ ta’ qabel, minħabba ċerta raġunijiet ta’ taxxi u minħabba li parti mill‑koppja għadha toqgħod f’dik id‑dar, ikunu għadhom ma biddlux l‑indirizz tagħhom għal raġuni ovvja. Meta jiġu għall‑mument li jbiegħu dik id‑dar ser ikollhom problema ta’ taxxa, allura ma jibdlux l‑ID cards tagħhom għalkemm ma jkunux għadhom joqogħdu hemmhekk. Mela hemmhekk irridu nħarsu mil‑lat l‑aktar wiesa’. Issa jien forsi nħossni aktar komdu biex nagħmilha għax nista’ nara ċertu affarijiet...

THE CHAIRMAN: Jiġifieri inti qed tgħid li l‑ID card hija problema f’dan is‑sens?

ONOR MICHAEL FARRUGIA: Hija problema.

THE CHAIRMAN: Onorevoli ħa ninterrompik ftit. Qabel ma nidħlu f’din il‑kwestjoni, inti tapprezza li aħna f’dan il‑Kumitat ma nistgħux nistennew li tgħaddi liġi fuq il‑koabitazzjoni jew li eventwalment jgħaddu liġijiet oħra, jiġifieri aħna rridu nimxu fuq il‑kriterji li hemm illum.

ONOR. MICHAEL FARRUGIA: Jiena tkellimt fuq kemm kont inħossni aktar komdu li nkun nista’ nitkellem fuq din il‑parti tal‑leġislazzjoni li kieku kellna dawn l‑affarijiet. Issa qed ngħid li dawn l‑affarijiet m’għandniex, u allura rridu naraw kif se nġonġu. Waħda mill‑affarijiet li trid tara, għax inti kellek l‑ittra tal‑ETC, hemm ċertu punti li xorta waħda mhux daqshekk... Jekk inti għandek koppja li qed jgħixu flimkien, ħafna drabi għal diversi raġunijiet... Issa għalfejn qed ngħid għal diversi raġunijiet? Mela għandek koppja separata; il‑fatt li inti separat għad fadallek ċerti obbligi. Mela jekk ir‑raġel jaħdem u l‑mara taħdem ukoll, ħafna drabi kollox jimxi sew u m’għandekx problemi. Imma jekk il‑mara ma taħdimx u r‑raġel jaħdem, il‑mara tista’ titlob manteniment mingħand ir‑raġel. U viċiversa, jista’ jagħmel l‑istess ħaġa r‑raġel. Mela allura, pereżempju, ir‑raġel ma jaqbillux ‑ jekk is‑sieħba tiegħu taħdem filwaqt li hu jidher li ma jaħdimx ‑ jagħmel joint account mas‑sieħba tiegħu għax inkella se jitlef il‑manteniment li jieħu mingħand il‑mara tiegħu. U viċi versa. Dak li qed ngħid, it works both ways il‑ħin kollu. 

Anke jekk qed nitkellmu fuq joint account f’każ ta’ separazzjoni, mhijiex realistika. 

THE CHAIRMAN: Anke jekk is‑separazzjoni tkun bonarja?

ONOR. MICHAEL FARRUGIA: Iva. Imma jistgħu jinqalgħu ċerti ċirkostanzi ta’ piki as you go along fejn dak li jkun jieqaf jaħdem biex jitlob il‑manteniment lill‑parti l‑oħra. Mela sfortunatament għandek ċerti affarijiet, u għalhekk għidt fil‑bidu x’kont nixtieq jiena biex inkun nista’ nibda niddiskuti dan is‑suġġett.

THE CHAIRMAN: Imma l‑joint bank account jagħmlu l‑bank?

ONOR. MICHAEL FARRUGIA: Jien ma naf bl‑ebda koppja separata li għandhom joint account. 

THE CHAIRMAN: Mela min‑naħa tal‑bank m’hemmx problemi?

ONOR. MICHAEL FARRUGIA: M’għandhomx joint accounts.

THE CHAIRMAN: Imma l‑bank lest li jagħmlu? Il‑bank jista’ jagħmlu? Jekk żewġ persuni, li għandhom relazzjoni stabbli, il‑bank lest li jagħmlilhom joint account?

ONOR. MICHAEL FARRUGIA: Le, le, jien u inti nistgħu nagħmlu account il‑bank. Il‑bank ma jindaħalx.

ONOR. JEAN PIERRE FARRUGIA: Inti qed tgħid għax ma jaqbillux minħabba manteniment.

ONOR. MICHAEL FARRUGIA: Ma jaqbillux l‑individwu, mhux il‑bank.

ONOR. JEAN PIERRE FARRUGIA: Le, le, il‑persuna. Imma, ħalli niftiehmu, x’garanzija hemm li l‑parti l‑oħra se tkun taf li jkun sar dan l‑account. Jiġifieri jekk jien għandi account miegħek ifisser li l‑Onor. Agius se jkun jaf?

ONOR. MICHAEL FARRUGIA: Għaliex le? Jista’ jkun.

ONOR. JEAN PIERRE FARRUGIA: Għaliex? Il‑liġi tad‑data protection ma naħsibx li ... Hawn nistgħu nistaqsu fuqha din.

ONOR. MICHAEL FARRUGIA: Li jista’ jiġrilek huwa dan. Ħa nagħti eżempju. Għandek raġel li qiegħed separat minn mal‑mara u qiegħed ma’ mara oħra li għandha business. Il‑mara miż‑żwieġ tiegħu ġieha suspett li jista’ jkollhom joint account, jew inkella l‑account tiegħu qiegħed dejjem jintefaħ. Tmur il‑qorti tagħmel rikors għall‑manteniment mingħandu u l‑qorti se titlob jekk hu għandux depożiti l‑bank. Mela jien u inti ma nistgħux immorru l‑bank nistaqsu jekk Ċikku għandux account il‑bank, imma jekk se jsir rikors, allura ċ‑ċirkostanzi jistgħu jibdew jikkomplikaw ruħhom.

ONOR. JEAN PIERRE FARRUGIA: Din hija waħda mill‑mistoqsijiet li rridu nistaqsu lill‑avukati. Għandna bżonn legal advice f’każ li jkun hemm ... Identity card nifhimha għax hija pubblika.

ONOR. MICHAEL FARRUGIA: Ejja nagħmluha mod ieħor. 

ONOR. JEAN PIERRE FARRUGIA: Din qed tiġi streamed, hux hekk.
ONOR. MICHAEL FARRUGIA: Ejja naraw jekk naqblux fuq ħaġa. Jekk aħna qegħdin ngħidu li koppja f’relazzjoni stabbli għandhom id‑dritt li jistgħu jipparteċipaw fl‑IVF – u meta qed ngħidu koppja stabbli qed ngħidu koppja li qegħdin fi żwieġ jew inkella li ilhom f’relazzjoni li rridu niddefinixxuha, erba’ snin, ħames snin, whatever, u jridu jippruvawha ‑ ngħidu lill‑Avukat Ġenerali biex jagħtina l‑parir tiegħu kif din tista’ tiġi worded ħalli tkun in line mal‑liġi Maltija u in line ma’ liġijiet li huma eżistenti li nistgħu nittrasferixxu minn waħda għall‑oħra, għax forsi hemm xi ħaġa oħra fil‑liġijiet li jistgħu jagħmlu riferenzi. Pereżempju, għandek liġijiet tas‑servizzi soċjali.

ONOR. JEAN PIERRE FARRUGIA: U x’dokument jintuża jkun regolament, mhux se jkun fil‑liġi. L‑Onor. Francis Agius.

ONOR. FRANCIS AGIUS: L‑ewwel nett nirringrazzjak li ġibt eżempju ta’ persuna estrem sa ċertu punt, Konservattiv, jiġifieri biex nitilqu minn ċerta pożizzjoni. Però jien xtaqt immur ftit iktar lura ...

ONOR. JEAN PIERRE FARRUGIA: Onor. Agius, biex inpoġġiha ċara, persunaġġ politiku tal‑istess politika tal‑partit fil‑gvern.

ONOR. FRANCIS AGIUS: Iva, tajjeb ħalli jkollna benchmark minn fejn se nitilqu. Però ma jorbot xejn lil ħadd għalkemm huwa importanti. Jien xtaqt at this early stage nindirizzaw dak li għandna quddiemna, jiġifieri liema koppji jistgħu jipparteċipaw fl‑IVF. Aħna qegħdin tlieta hawnhekk u jien se nistaqsi lili nnifsi u lilkom it‑tnejn ukoll. Quddiemi għandi l‑artikolu 5, “requisiti soggettivi” tal‑liġi Taljana. Kulma hawn tliet linji li jgħidu hekk: “Fermo restando quanto stabbilito dall’articolo 4,1, possono accedere alle tecniche di procreazione medicamente assistita coppie di maggiorenni di sesso diverso...” Hawn qed ngħid x’għamlu fl‑Italja. Jiġifieri aħna qegħdin neskludu, almenu ngħid għalija nivvota li neskludu lo stesso sesso.

ONOR. MICHAEL FARRUGIA: Biex inkunu eżatti, ma jistax ikollok sperma u sperma u lanqas jista’ jkollok bajda u bajda. Iridu jkunu tas‑sess oppost.

ONOR. FRANCIS AGIUS: Imma kien hemm talbiet. Il‑kliem “sesso diverso” qegħdin fil‑liġi hawnhekk, ma naħsibx li tniżżlu għalxejn.

ONOR. JEAN PIERRE FARRUGIA: Artikolu 5,1.

ONOR. FRANCIS AGIUS: F’artikolu 5,1 l‑ewwel nett għandek li l‑koppji jridu jkunu “maggiorenni”.

ONOR. JEAN PIERRE FARRUGIA: Over 18 years.

ONOR. FRANCIS AGIUS: Iridu jkunu ta’ “sesso diverso, coniugate o conviventi” ‑ il‑miżżewġin u dawk li jgħixu flimkien. Fl‑opinjoni tiegħi dawn huma punti importanti li għandna nistabbilixxuhom at this early stage u ħadt pjaċir nisma’ kif bdejt tiddefinixxi dak li semmejt inti, Onor. Michael Farrugia. Il‑liġi Taljana tkompli ssemmi “in età potenzialmente fertile.” Din ukoll hija xi ħaġa bijoloġikament ...

ONOR. JEAN PIERRE FARRUGIA: Diġà deċiża mill‑Kumitat Permanenti għall‑Affarijiet Soċjali fiż‑żmien meta kien hemm l‑Onor. Clyde Puli bħala chairman.

ONOR. FRANCIS AGIUS: Dan l‑artikolu jgħid ukoll li l‑koppja jridu jkunu “entrambi viventi”, biex ma jinqalgħux komplikazzjonijiet oħrajn. Mela aħna qegħdin naqblu, għall‑inqas ngħid għalija naqbel ma’ dawk.

ONOR. JEAN PIERRE FARRUGIA: Jien naqbel miegħek perfettament, Onor. Agius, imma just biex ma niżvijjawx. Il‑punti li qed issemmi huma bla dubju ta’ xejn importanti għax dan huwa wieħed mill‑artikoli prinċipali, ir‑rekwiżiti. Imma tajjeb wieħed jgħid – u għalhekk il‑laqgħa li għaddiet bdejna b’dan il‑mod – li r‑rekwiżiti l‑oħra: li jridu jkunu maġġorenni, ta’ sess divers, ta’ età potenzjalment fertili, ikunu t‑tnejn ħajjin u li trid tkun koppja u mhux persuna waħedha, dawk diġà ġew deċiżi fil‑Kumitat Permanenti għall‑Affarijiet Soċjali fi żmien il‑Leġislatura l‑oħra.

ONOR. MICHAEL FARRUGIA: Kien hemm ħaġa waħda biss nieqsa f’dak il‑Kumitat.

ONOR. FRANCIS AGIUS: Ippermettuli ħa nkompli.

ONOR. JEAN PIERRE FARRUGIA: Imma li kienet għadha pending kienet jekk hux “coniugate” biss jew “coniugate o conviventi”. Hawn il‑punt.

ONOR. FRANCIS AGIUS: Ippermettuli għax jien għandi l‑istess diffikultà li kellu l‑Onor. Michael Farrugia. 

ONOR. MICHAEL FARRUGIA: Semmejna l‑punt li mhux “minorenni”, imma noqogħdu attenti għax meta ngħidu “mhux minorenni” jista’ jiġrilna bħalma ġara f’postijiet oħrajn, li jkun hemm xi ħadd ta’ 60 sena ...

ONOR. FRANCIS AGIUS: Le, le, għandek “in età potenzialmente fertile”. 

ONOR. JEAN PIERRE FARRUGIA: U din semmejnieha l‑aħħar darba.

ONOR. FRANCIS AGIUS: Importanti dik, jiġifieri dik trid tiġi defined. (Interruzzjonijiet) Dażgur, 62 year olds. Dik hija covered bil‑kliem “in età potenzialmente fertile”. Jien qrajt l‑artikolu bit‑Taljan biex aħna niffrankaw il‑ħin, mhux biex naqta’ fil‑qasir jew inkun giljottina, imma jekk aħna qed naqblu fuq dawn il‑punti nkunu diġà mxejna ħafna iktar biex imbagħad nidħlu ... Jien naqbel miegħek ħafna li d‑diffikultajiet li aħna qed niffaċċjaw f’dan l‑artikolu, l‑ewwel wieħed, dwar liema koppji għandhom jipparteċipaw, ma jirriżultax mill‑IVF, jirriżulta min‑nuqqas ta’ liġijiet oħrajn f’pajjiżna li jiddefinixxu x’inhi l‑familja, xi tfisser u x’tikkostitwixxi familja u x’tikkostitwixxi “stable relationship” jew inkella addirittura “koppja”. Hawnhekk fejn għandi diffikultajiet, fis‑sens li jien m’iniex lest li nkompli nżid mat‑taħwid u t‑tgerfix li hawn f’pajjiżna billi jiġi Ġwanni u Peppu u jgħidli li hu jrid ikollu aċċess għall‑IVF għax għandu ħabiba li ilu magħha erba’ snin. Hekk, kif ġieb u laħaq! Jien nixtieq li – u anke għall‑koppji miżżewġin taf – jkun hemm protokoll. Anke min jaddotta...

ONOR. JEAN PIERRE FARRUGIA: Jiġifieri, Onor. Agius, biex inkunu speċifiċi, id‑definizzjoni li tagħti l‑EU: “Partner donation” means the donation of reproductive cells between a man and a woman who declare that they have had an intimate physical relationship mhijiex biżżejjed.

ONOR. FRANCIS AGIUS: Hija tenuous ħafna. Fl‑opinjoni tiegħi it must be much more. Issa jekk hux se nagħmluha aħna jew se nagħtu biss il‑framework ta’ x’qegħdin naħsbu, dik nistgħu niddeċiedu bħala Kumitat jew nitolbu direzzjoni. Però jien inħoss li kull min se jidħol għall‑IVF, bħal min se jidħol għall‑addozzjoni, bħal koppja normali stabbli, għax inti għamilt tajjeb li għidt li fuq kollox qed nifhmu li koppja miżżewġa ... Jiddispjaċini se ngħidha din, imma se ngħidha għax hekk inħossha. Jien niltaqa’ ma’ ħafna nies bħalma tiltaqgħu intom li jgħidu li qed ikun hawn policies li jmorru kontra kontra ż‑żwieġ, kontra l‑upbringing ta’ familja. Jiġifieri jien ma nixtieqx li nkompli nkattar dawn it‑tip ta’ policies, però nifhem – anzi għalhekk qegħdin hawnhekk – li hemm sitwazzjonijiet fejn jekk aħna m’aħniex se nagħmlu xi ħaġa mhux se ngħinu lil min verament se jkollu bżonn. 

Jiġifieri nappella li għandu jkun hemm kull safeguard għax anke meta koppja miżżewġa se jaddottaw jew se jidħlu għall‑IVF se jidħlu għar‑responsabbiltà tat‑trobbija tal‑ulied u jrid isir assessment bis‑serjetà. Veru li joint account jindika ċerti affarijiet, imma għall‑bżonn in‑nies jagħmlu minn kollox, kif semma l‑Onor. Michael Farrugia tant tajjeb. Tiltaqa’ ma’ kollox. Jiġifieri rridu naraw li jekk se jidħlu għall‑IVF ...

ONOR. JEAN PIERRE FARRUGIA: Imma one has to put his house in order.

ONOR. FRANCIS AGIUS: Iva, ejja npoġġu li aħna m’għandniex dawn il‑liġijiet.
ONOR. JEAN PIERRE FARRUGIA: Jibqa’ l‑kriterju li fl‑aħħar mill‑aħħar wieħed has to put his house in order.

ONOR. FRANCIS AGIUS: Ħalli nispiċċa fuq din. Aħna meta rajna li f’Malta kienu qed isiru żwiġijiet ta’ konvenjenza għidna li dak li jkun irid ikun ilu ħames snin jgħix flimkien bħala koppja qabel jieħu ċ‑ċittadinanza. Xorta jkun hemm xi abbużi ’l hemm u ’l hawn imma naħseb li kienet daqsxejn ta’ deterrent.

ONOR. MICHAEL FARRUGIA: Għaddew anke liġijiet minħabba żwiġijiet ta’ konvenjenza fejn hemm etajiet differenti ħafna.

ONOR. FRANCIS AGIUS: Jien ngħid li din kważi iktar importanti minn relationship għax hawnhekk se toħloq ħajja ġdida u l‑ispiża mhijiex żgħira, mhux għax se nħares biss lejn l‑aspett ekonomiku, imma se ġġib tarbija fid‑dinja li se jkun hemm ċerti konsegwenzi – għadna ma nafux 100% x’ikunu l‑konsegwenzi ta’ dawn l‑affarijiet – u rridu nkunu ċerti li dawn il‑ġenituri jagħrfu r‑responsabbiltà ta’ dak li se jagħmlu. Aħna lanqas fi żwieġ Kattoliku Ruman m’għandna l‑garanzija li dawn se jrabbu lil uliedhom sew, però almenu qegħdin f’dak il‑framework. Aħna bħala leġislaturi rridu nkunu ċerti li d‑definizzjoni ta’ koppja ma tkunx daqshekk tenuous u flimsy, li jkollok biss “a physical relationship”. Inti għandek il‑commitment li se ġġib it‑tfal. Mhux se ġġib it‑tfal sempliċement biex tgħid li rnexxielek ikollok it‑tfal wara li mill‑ewwel żwieġ ma kellekx tfal! Irridu ngħidu wkoll li ċerti separazzjonijiet ikunu minħabba infertilità. Forsi ma tkunx bil‑miktub, imma dik tkun ir‑realtà.

ONOR. JEAN PIERRE FARRUGIA: U x’aktarx ikunu ikbar fl‑età u allura hemm riskju ikbar ta’ infertilità.

ONOR. FRANCIS AGIUS: Dażgur, dażgur.

ONOR. MICHAEL FARRUGIA: Ħalli nipprova mmur għal soluzzjoni forsi nibdewha u nduru magħha. Għandna nikkonsidraw li l‑IVF tista’ ssir minn dawk il‑koppji li jaqgħu taħt il‑kriterji li semmejna aktar qabel, li huma ta’ ċerta età.
ONOR. JEAN PIERRE FARRUGIA: Dawk diġà huma deċiżi.

ONOR. FRANCIS AGIUS: Imma importanti.

ONOR. MICHAEL FARRUGIA: Le, le, ejja nerġgħu nirrepetuhom. Ejja nerġgħu nniżżlu kollox. Koppja f’relazzjoni stabbli, imbagħad għandek il‑punti l‑oħrajn kollha tajbin. 

ONOR. FRANCIS AGIUS: Nistgħu nħalluha għall‑aħħar din tar‑“relazzjoni stabbli”? Qed ngħid dan bi skop. Ħa naqblu fuq il‑punti l‑oħra, bħal “sesso diverso” eċċ.

ONOR. MICHAEL FARRUGIA: Iva, għalhekk jien għidt koppja f’relazzjoni stabbli li huma ta’ sess divers, li għandhom iktar minn ċerta età, eċċ. Issa l‑unika ħaġa li jibqgħalna hija li niddefinixxu x’nifhmu b’relazzjoni stabbli li hija barra miż‑żwieġ. Naħseb hemmhekk se jkollna bżonn parir kif tiġi dokumentata dik l‑istabilità u rridu niddeċiedu anke fuq il‑perjodu taż‑żmien li jridu jkunu ilhom flimkien il‑koppja.

ONOR. JEAN PIERRE FARRUGIA: Imma mbagħad hemm oħra. Il‑koppja, miżżewġa u mhijiex, trid tintrabat għat‑tajjeb u għall‑ħażin bir‑responsabbiltà ta’ dawn it‑tfal. Issa ’l quddiem nitkellmu fuq kemm‑il bajda fertilizzata tiġi introdotta fil‑ġuf tal‑mara eċċ. Jiġifieri dejjem hemm riskju, anke fin‑natura umana hemm riskju ta’ prematurità, ta’ congenital defects u handicaps, u f’din iktar speċjalment jekk ikun hemm tqala multipla, twins u iktar u iktar jekk ikunu triplets. Jiġifieri bla dubju ta’ xejn – u dan jingħad fil‑liġi Taljana żgur – il‑koppja trid tintrabat li terfa’ r‑responsabbiltajiet kollha tagħha lejn min għad irid jitwieled, jiġri x’jiġri. 

Dan l‑aħħar kont qed naqra fuq “Il Giornale” fejn MP tabiba, fil‑kamp tal‑“Popolo delle Libertà”, tkellmet dwar dawn l-inċidenti tat-traffiku li qed ikun hemm fil‑weekends li minħabba fihom diversi żgħażagħ jispiċċaw f’koma u għax ikunu b’saħħithom jibqgħu f’koma għal għomorhom. Din l‑MP qalet lill‑gvern li ovvjament il‑membri tal‑partit tagħha ma jaqblux mal‑ewtanasja, imma huwa importanti li l‑Istat ma jħallix lil dawn il‑familji waħedhom. Huwa faċli li tkun idealista, imma mbagħad fir‑realtà trid tkun ukoll ma’ dawn in‑nies. Il‑punt li qed nipprova nagħmel huwa li l‑istabilità m’għandhiex tkun biss a priori, before the IVF. Jekk tinħall wara, bħalma wara kollox jista’ jinħall żwieġ wara t‑twelid tat‑tfal, l‑obbligazzjonijiet taż‑żewġ ġenituri jibqgħu hemmhekk bil‑liġi. 

ONOR. FRANCIS AGIUS: Jien naqbel ma’ dan. Aħna qed ngħidu li jekk hija koppja miżżewġa m’hemmx problema. Jekk hija koppja li jkunu ddivorzjati – li aħna m’għandniex hawnhekk – u reġgħu żżewġu, lanqas m’għandna problema. Aħna rridu nkopru lil dawk li għal xi raġuni, forsi għax m’għandniex divorzju, jistgħu wkoll ikunu għaddejjin minn separazzjoni, nafu kemm tista’ ddum...

ONOR. JEAN PIERRE FARRUGIA: Hawn min ma jridx jerġa’ jiżżewweġ.

ONOR. FRANCIS AGIUS: Hawn min ma jridx jerġa’ jiżżewweġ, imma f’dak il‑każ irridu b’xi mod niddefinixxu – jekk ma nagħmluhiex aħna jrid jagħmilha xi ħadd – liema koppja se tkun eliġibbli għal dan. Inkella rridu nagħmlu cut‑off point, ngħidu li huma eliġibbli dawk li huma miżżewġin biċ‑Ċivil jew inkella separati legalment. Naħseb li jekk ma jkollniex definizzjoni se nħalluha xorta very flimsy għax “conviventi” hija koabitazzjoni, imma li qrajt inti tal‑EU, li għandhom physical relationship, hija iktar tenuous.

ONOR. MICHAEL FARRUGIA: Jien ma rridx relazzjonijiet ta’ konvenjenza.

ONOR. JEAN PIERRE FARRUGIA: Tal‑EU semmejtha, mhux ipproponejtha. Semmejtha per informazzjoni. Hija wisq sempliċi.

ONOR. FRANCIS AGIUS: Jien nixtieq li dak li qed naqraw ngħidu li semmejnieh biex inkunu nafu u semmejnieh għax naqblu miegħu. Jien qrajt dan l‑artikolu tal‑liġi Taljana għax naqbel miegħu, però għandi diffikultà kbira fuq “conviventi” li fl‑opinjoni tiegħi mhijiex biżżejjed, mhijiex kwalifikata. Hija ħafna aħjar minn kif qiegħda tal‑EU, però ma tagħlaqx biżżejjed. Jien irrid safeguard lil dawn it‑tfal. Jien qed inħares mill‑punto di vista ta’ dawn it‑tfal. Jien nixtieq ngħid li huwa dritt li kulħadd ikollu t‑tfal, imma t‑tfal għandhom il‑futur tagħhom. Għalkemm aħna qed ngħidu li jrid ikun hemm relazzjoni stabbli, imma kif se tkun taf? Lanqas fil‑każ ta’ min daħal għal żwieġ Kattoliku, aħseb u ara!

ONOR. MICHAEL FARRUGIA: Jien tinkwetani ħaġa waħda. Naf li għadna ma ddiskutejnihiex, imma din se norbotha mat‑tielet mistoqsija li fil‑fatt għandna, l‑għotja tal‑gameti. Jekk hux se nħalluha jew le hija parti mid‑diskussjoni li se nagħmlu iktar ‘il quddiem, imma ejja naħsbu minn issa anke f’dik l‑eventwalità. Skużani jekk se nidħol daqsxejn fuq il‑kwestjoni ta’ għotja ta’ gameti, imma se neħodha bħala hypothetical, biex naħsbu kif se tiġi worded din. 

ONOR. FRANCIS AGIUS: Jekk tgħin id‑definizzjoni ta’ koppja...

ONOR. MICHAEL FARRUGIA: Appuntu, għal dik ir‑raġuni se nitkellem fuqha. Imma rridu naħsbu minn issa għall‑eventwalità li ngħidu iva. Jekk ngħidu le, ċerti affarijiet jingħalqu kollha.

ONOR. JEAN PIERRE FARRUGIA: Bħal meta semmejt issa tat‑twins u t‑triplets.

ONOR. MICHAEL FARRUGIA: Imma jekk se ngħidu iva għall‑għotja ta’ gameti – mhux qed ngħid li se nagħmlu hekk, dik hija diskussjoni oħra – allura s‑sitwazzjoni tkun qed tinbidel kollha. Mela ejja npoġġu ruħna in a hypothetical scenario. Jekk aħna mhux se nkunu qegħdin nippreċiżaw eżattament x’inhi r‑relazzjoni bejn koppja li qegħdin barra miż‑żwieġ u nipprovaw niddefinixxu x’inhi “relazzjoni stabbli”, aħseb u ara kemm se ninqabdu meta jkun hemm doner. 
ONOR. JEAN PIERRE FARRUGIA: Jiġifieri inti qed targumenta kontra d‑doner.

ONOR. MICHAEL FARRUGIA: Le, le, le, oqgħod attent. Għax inti jista’ jkollok persuni li ma jkunux ir‑raġel u l‑mara ...

ONOR. FRANCIS AGIUS: Kontradizzjoni naħseb jew inkella se nagħmlu xi forma ta’ diskriminazzjoni.
ONOR. JEAN PIERRE FARRUGIA: Id‑dmir tal‑missier mhux bijoloġiku jibqa’ bil‑liġi, anke jekk ikun hemm doner. Id‑dmir irid jibqa’, imma dik hija ħaġa li nidħlu fiha ...

ONOR. FRANCIS AGIUS: Id‑doner huwa eżonerat fil‑liġi.

ONOR. JEAN PIERRE FARRUGIA: Id‑doner huwa eżonerat, imma l‑custodian jibqa’ fid‑dmir. Mela d‑dmir tal‑missier mhux bijoloġiku, mhux id‑doner, jibqa’. Jien naħseb li ma rridux ninfixlu minn dan il‑fatt. Jista’ jkollok koppja miżżewġa li tagħmel IVF, jirnexxi eċċ. u wara jinfirdu. Jiġifieri ejja ma nipprovawx nikkomplikaw l‑affarijiet billi ngħidu: Min jaf x’se jiġri wara? Ovvjament il‑liġi trid torbot li d‑dmirijiet tal‑ġenituri jibqgħu wara, bla dubju ta’ xejn. Imma jien naħseb li, kif konna qed ngħidu qabel, nistgħu nistaqsu lill‑avukati kif din il‑kelma “stabbli” tista’ tiġi definita b’mod formali. Trid tkun ukoll wiesgħa għax l‑Onor. Michael Farrugia semma l‑kwestjoni tas‑snin li koppja jkunu ilhom flimkien, pereżempju. F’din il‑materja l‑kwestjoni tas‑snin, għalkemm nifhem li wieħed jorbot anke biż‑żmien, imma dan bħal meta jkun hemm min idum għarus sentejn, jiżżewġu u ma jinqalgħalhom xejn u mbagħad ikun hemm min idum għarus għaxar snin, jiżżewġu u jinfirdu mill‑ewwel. Jiġifieri there are no hard and fast rules. Li qed nipprova ngħid huwa li fl‑aħħar mill‑aħħar huwa importanti li jekk il‑mara ta’ din il‑koppja tkun qed tersaq lejn il‑menopawża, jekk verament ir‑relazzjoni tkun stabbli jien ma nistax norbotha bis‑snin. Jekk verament tħobb lill‑partner tagħha u għal diversi drabi f’relazzjonijiet oħra din ma setax ikollha tfal u issa nqalgħet din l‑opportunità ma nistax norbotha bis‑snin. Ma tridx tgħaġġel, għax qattusa għaġġelija ma tasalx, imma li wieħed jorbot neċessarjament biż‑żmien naħseb li lanqas hu l‑aħjar kriterju, għalkemm jista’ jkun kriterju. Jekk ikun kriterju almenu ma jkunx japplika meta l‑mara jkollha età li tkun qrib l-età tal-menopawża. 

ONOR. MICHAEL FARRUGIA: Waħda mill‑affarijiet li kont se nsemmi hija din, u fil‑fatt tirrispondi parti mill‑punt li għamilt inti. Meta tiġi koppja għandek inti ma taqbadx u tgħidilhom biex jagħmlu IVF mill‑ewwel. Ħafna drabi fl‑ewwel sena tħallihom fil‑proċess normali, imbagħad tibda l‑proċessi wieħed wara l‑ieħor. Nafu li persentaġġ relattivament għoli, xi 80%, ta’ dawk li jkunu qed jipprovaw ikollhom tqala jirnexxu fi żmien sena, u jibqagħlek 20% li ma jirnexxux. Parti minn dawk it‑20% jirnexxu fit‑tieni sena, u l‑oħrajn imbagħad jibdew jagħmlu ċerti testijiet. Ovvjament jekk tkun ikbar fl‑età allura ċ‑chances li inti tista’ tinqabad tqila jkunu qegħdin jonqsu. Apparti minn hekk jonqoslok il‑perjodu taż‑żmien li fih inti tista’ fil‑fatt tinqabad permezz tal‑IVF għax tkun trid tagħmel ħafna drabi biex forsi tirnexxi. Jiġifieri nifhem il‑problema li semma ċ‑Chairman u għalhekk fil‑bidu jien għidtilkom li kont inħossni komdu li kieku kelli ż‑żewġ liġijiet l‑oħra għax kieku ...

ONOR. FRANCIS AGIUS: You’re bringing into my mind li fil‑fatt jekk nimxu anke mal‑protokoll li hemm żgur se jkun hemm mill-inqas ‑ mill-inqas, taf – relazzjoni ta’ sentejn. Miżerjament se jkunu ilhom tliet snin flimkien għax dawn mhux se jiddeċiedu li jkollhom it‑tfal malli jsiru jafu lil xulxin. Jiġifieri sentejn huma bażiċi.

ONOR. JEAN PIERRE FARRUGIA: Anke d‑dokumentazzjoni ta’ speċjalisti hija meħtieġa sabiex tasal biex tagħmilha.

ONOR. FRANCIS AGIUS: Jien qed nitwerwer li jkun hemm min jabbuża minn din il‑ħaġa.

ONOR. JEAN PIERRE FARRUGIA: Mela fuq sentejn donnu li diġà hemm ftehim madwar il-mejda.

ONOR. MICHAEL FARRUGIA: Huma stess diġà qed imorru għand l‑ispeċjalisti biex jaraw għaliex ma jistgħux jinqabdu tqal.

ONOR. FRANCIS AGIUS: Wieħed ma jistax jibda l‑IVF qabel sentejn. Dan diġà juri li hemm sentejn qed jipprovaw għat‑tfal.

ONOR. JEAN PIERRE FARRUGIA: Dan id‑dokument, li qed ifakkarni fih l‑Onor. Agius, intitolat “Trattament Kliniku Tajjeb f’Riproduzzjoni Assistita – kitba ta’ pożizzjoni ta’ ESHRE” – ESHRE hija għaqda Ewropea ta’ obstetricians u gynaecologists – li huwa aċċessibbli wkoll bil‑Malti minn fuq l‑internet, dan jingħad fih. Fost affarijiet oħra dan jgħid hekk:

“Ġie muri li 84% ta’ koppji li ma jużawx kontraċezzjoni u li jkollhom x’jaqsmu sesswalment b’mod regolari għandhom jikkonċepixxu fi żmien sena; 8% oħra għandhom jikkonċepixxu fit‑tieni sena li fiha jkunu qed jippruvaw.” 

Mela jekk tgħodd 84% ma’ 8% jiġu 92% li jkunu diġà solvew il‑problemi tagħhom fi żmien sentejn. Forsi mhux tant fis‑snin iktar tard fil‑ħajja.

ONOR. MICHAEL FARRUGIA: Ħafna drabi nafu li wara l-ewwel sena tibda tagħmel it‑testijiet normali.

ONOR. JEAN PIERRE FARRUGIA: Dan id‑dokument ikompli jgħid hekk:

“Għalhekk, l‑ewwel għan ta’ stħarriġ iddedikat għall‑fertilità għandu jkun li jidentifika dawk il‑koppji li ma jkollhomx bżonn għajnuna medika. Peress li n‑nuqqas ta’ tfal involontarju jista’ jkun ta’ piż psikoloġiku, pariri xierqa għandhom jiġu offruti dwar il‑kwestjonijiet mediċi, psikoloġiċi u soċjali kollha relatati.” 

Dan id‑dokument jien verament sibtu dettaljat. Kif qed jgħid l‑Onor. Agius naħseb li sentejn wieħed jista’ faċilment idaħħalha. Jiġifieri dik hija waħda mill‑affarijiet li naqblu dwarha.

ONOR. MICHAEL FARRUGIA: U l‑parti tal‑istabilità toħroġ mill‑fatt li dawn diġà qed jipprovaw li jkollhom tarbija bejniethom, saħansitra marru għat‑testijiet biex jaraw x’inhu jżomm milli jkun hemm tqala. L‑unika ċirkostanza fejn ikollok shortcut hija ‑ xi ħaġa li semmejt inti, Mr Chairman – meta inti taqbeż l‑40 sena, jekk m’iniex sejjer żball. 

ONOR. JEAN PIERRE FARRUGIA: Dik tista’ tkun proviso fil‑liġi.

ONOR. MICHAEL FARRUGIA: Imma l‑fatt li dawn diġà qed ifittxu l‑għajnuna biex jinqabdu tqal naħseb li mhuwiex għall‑gost u l‑pjaċir.

ONOR. JEAN PIERRE FARRUGIA: Aħna forsi qbiżna l‑baħar mill‑ewwel, ejja npoġġiha hekk. Dan l‑aħħar f’“The Economist” kien hemm artiklu fuq il‑fertilità, mhux fuq l‑infertilità fuq il‑fertilità. Dan jgħid ċar u tond li l‑fertilità l‑iktar li hi komuni llum fl‑Ewropa hija f’koppji mhux miżżewġa. Din ġejja mill‑fatt li l‑gvernijiet Ewropej jassistu anke lil min ikollu t‑tfal u ma jkunx miżżewweġ. Jiġifieri kieku m’hemmx din l‑għajnuna kollha lis‑single mothers kieku l‑fertilità hija diġà ħafna inqas milli hi, u hemm kriżi ta’ fertilità. Wieħed mill‑esperti li kellu l‑Kumitat Permanenti għall‑Affarijiet Soċjali fil‑leġislatura l‑oħra kien il‑ġinekologu Dr Lino German li llum ġie nieqes. Tajjeb nikkonstataw ukoll li dan l‑aħħar ġie nieqes il‑Professur Alfred Cuschieri li kien espert fil‑ġenetika. It‑tnejn taw kontribut fil‑Kumitat. 

Dr German kien qal: “We are moving from sex without children to children without sex” għax qabel kienet iktar kwestjoni ta’ contraception, mela sex without children, u llum qed imorru għall‑IVF, għal children without sex. Li qed nipprova ngħid huwa li l‑esperti li diġà kellna taw kontribut qawwi u jien u l‑membri l‑oħrajn qrajna ħafna dwar dak li qalu. F’dan il‑kamp naħseb li issa rridu wkoll naraw anke din tad‑data protection li semmejna qabel.

Allura apparti li qed ngħidu li koppja stabbli jridu jkunu ilhom flimkien sentejn, dawn is‑sentejn kif se jiġu determinati? Għax issa wieed irid dokument.

ONOR. MICHAEL FARRUGIA: Ejja nagħmluha differenti. Koppja f’relazzjoni stabbli li uriet li eżawriet il‑possibbiltajiet kollha mediċi, allura għandek l‑affarijiet dokumentati qegħdin hemmhekk.

ONOR. JEAN PIERRE FARRUGIA: Mela inti għandek, pereżempju, male fertility li jmorru lura ...

ONOR. MICHAEL FARRUGIA: Turi b’mod ċar li eżawrixxiet il‑possibbiltajiet kollha ’l barra mill‑IVF. Ejja ngħidu li jien qed noħroġ ma’ waħda u qed nipprovaw biex ikollna t‑tfal, jien se mmur nonfoq il‑flus ‑ jew anke jekk il‑gvern se joffrili s‑servizz b’xejn għax kważi iktar għal hemmhekk qed naħseb – biex jien ngħaddiha mill‑IVF, ngħaddiha mir‑riskji u l‑perikli kollha biex ikollna baby meta jista’ jkollna x’naqsmu flimkien u jkollha baby?

ONOR. JEAN PIERRE FARRUGIA: Hekk hu. Aħna qed nipprovaw nikkonċepixxu x’inhi “koppja stabbli”, allura ladarba jridu jkunu ilhom minimament sentejn jipprovaw għat‑tfal ħalli jkunu jikkwalifikaw għall‑IVF, dawn is‑sentejn nistgħu allura nqisuhom bħala perjodu twil biżżejjed li ilhom flimkien biex niddefinixxu li huma koppja stabbli. Naqblu?

ONOR. FRANCIS AGIUS: Jien qed naħseb f’xenarju ta’ koppja li ilhom miżżewġin, għandhom it‑tfal u r‑raġel telaq lill‑mara u mar jikkoabita ma’ oħra. Dawn jibdew jipprovaw għat‑tfal u din ma tistax tinqabad u wara sentejn jirrikorru għall‑IVF. X’inhi l‑pożizzjoni issa? Qed nitkellmu fuq Malta fejn m’għandniex divorzju. X’se jkunu l‑implikazzjonijiet fuq l‑ulied l‑oħrajn, anke fejn jidħol wirt? Qed naħseb at a tangent.

ONOR. JEAN PIERRE FARRUGIA: Imma dan qed tgħid li mhux separat legalment?

ONOR. FRANCIS AGIUS: Le, mhuwiex separat legalment minn mal‑ewwel mara, imma qiegħed f’relazzjoni stabbli ma’ mara oħra.

ONOR. JEAN PIERRE FARRUGIA: Irid ikun separat legalment minn mal‑ewwel mara.

ONOR. FRANCIS AGIUS: Dik bilfors?

ONOR. JEAN PIERRE FARRUGIA: Dażgur!

ONOR. FRANCIS AGIUS: Imma importanti li toħroġ ċara din għax la fil‑liġi Taljana u lanqas fil‑liġi Ewropea ma jissemma xejn minn dan.

ONOR. JEAN PIERRE FARRUGIA: Mela din tista’ tiġi inkluża wkoll.

ONOR. MICHAEL FARRUGIA: Mhux bilfors, oqgħod attent! Jista’ jkollok koppja li qatt ma kienu miżżewġin ...

ONOR. JEAN PIERRE FARRUGIA: Ippermettili ftit, aħna qed nitkellmu fuq 8% tal‑popolazzjoni li huma of child bearing age li ma jistax ikollhom tfal wara sentejn. Dak li qed ngħidu aħna, 8%, mela diġà qed nitkellmu fuq il‑ftit. Aħna qegħdin hawn għall‑minoranzi. Issa jekk minn dawn l‑8% tneħħi l‑miżżewġin u tneħħi dawk li huma legalment separati u qegħdin f’relazzjoni stabbli ma’ persuna oħra, x’jibqa’? Aħna ma nistgħux nilleġislaw għal fula f’qargħa lanqas! Jien personalment inħoss – u nerfa’ r‑responsabbiltà – li qabel ma jkolli relazzjoni stabbli ma’ persuna oħra u nkun irrid nagħmel l‑affarijiet bis‑serjetà rrid bilfors inkun isseparajt minn mal‑mara l‑oħra li kelli b’mod legali biex tkun instabet soluzzjoni dwar il‑manteniment tal‑familja li kelli, inkella ma nistax nerġa’ niġi trusted li nkun responsabbli lejn wild ġdid f’relazzjoni oħra meta jien inqast milli nipprova nsib soluzzjoni mal‑familja li kelli qabel. 

ONOR. MICHAEL FARRUGIA: Irridu noqogħdu attenti għall‑wording. Jista’ jkollok koppja li qatt ma kienu miżżewġa, it-tnejn single qegħdin flimkien u ma jridux jiżżewġu u jixtiequ li jkollhom it‑tfal imma ma jistax ikollhom.

ONOR. JEAN PIERRE FARRUGIA: F’dak il‑każ mhux problema. Aħna qed nitkellmu fuq meta jkun hemm tfal oħra minn relazzjoni ma’ ħaddieħor.

ONOR. FRANCIS AGIUS: Ippermettili, jekk wieħed li qatt ma żżewweġ jiddeċiedi li jitlaq minn mal‑partner li għandu u jmur ma’ partner oħra ...

ONOR. MICHAEL FARRUGIA: Irid iżomm l‑obbligi.

ONOR. FRANCIS AGIUS: X’obbligi? Dan mhux separat, ma jistax ikun separat għax qatt ma żżewweġ.

ONOR. JEAN PIERRE FARRUGIA: Jekk dan kellu t‑tfal imma ma kinux miżżewġin, u ma kienx unknown father, id‑dmirijiet li kellu mill‑partner l‑oħra jibqgħu.

ONOR. FRANCIS AGIUS: Inti qed tgħid li qisu kien miżżewweġ għall‑fini tal‑manteniment u d‑drittijiet tat‑tfal?

ONOR. JEAN PIERRE FARRUGIA: Nistgħu nistaqsu lill‑avukati. Imma l‑punt huwa li persuna li huwa magħruf li huwa missier tfal oħra għandu responsabbiltajiet li jibqa’ jġorrhom għal għomru sakemm almenu jsiru maġġorenni, u anke dwar kwestjonijiet ta’ wirt. Imma l‑punt huwa fejn jidħol żwieġ. Jekk kien hemm żwieġ jien nemmen li wieħed irid inaddaf ir‑relazzjoni li kellu qabel ma jibda formalment, serjament, relazzjoni ma’ persuna oħra biex jerġa’ jġib it‑tfal fid‑dinja. Għax allura jista’ jagħmel li jrid, imma mhux jerġa’ jġib it‑tfal fid‑dinja.

ONOR. MICHAEL FARRUGIA: Il‑problemi jinqalgħu minħabba ċ‑ċirkostanzi partikolari. Ħalli ngħidlek għaliex. Raġel qiegħed joħroġ ma’ mara, mhumiex miżżewġin u għandhom it‑tfal, dan iddeċieda li jaqbad a second relationship, jista’ jkun waqt li qiegħed magħha wkoll.

ONOR. JEAN PIERRE FARRUGIA: Imma l‑IVF ma jidħolx f’dawn il‑każi.

ONOR. MICHAEL FARRUGIA: Tgħaġġilx. Qabad relazzjoni ma’ waħda oħra. 

ONOR. JEAN PIERRE FARRUGIA: U ma jgħidilhiex lanqas?

ONOR. FRANCIS AGIUS: Mhux miżżewweġ qed jgħid.

ONOR. MICHAEL FARRUGIA: Le, le. Mhux miżżewweġ. Forsi l‑ewwel partner kuntenta li qiegħed ma’ oħra. 

ONOR. JEAN PIERRE FARRUGIA: Jiġifieri jien immur ma’ mara oħra u ma ngħidilhiex lill‑oħra?

ONOR. MICHAEL FARRUGIA: Jien se nitkellem fuq eċċezzjonijiet.

ONOR. JEAN PIERRE FARRUGIA: Imma skużi, jien ma nistax nilleġisla għal min mhuwiex raġel jew mhijiex mara li tgħid lill‑partner tagħha li għandha relazzjoni ma’ persuna oħra. Aħna ma nistgħux nilleġislaw għal dawn in‑nies!

ONOR. MICHAEL FARRUGIA: Agħtini ċans. Jien dak li ma rridx. 

ONOR. FRANCIS AGIUS: By default tkun qed tagħmilha.

ONOR. MICHAEL FARRUGIA: Għalhekk għidtlek li s‑sitwazzjoni tagħna hija partikolari. Ħalli nerġa’ mmur għaliha, imma agħtini ċans nispiċċa s‑scenario. Għandek raġel u mara li kellhom it‑tfal jew ma kellhomx tfal flimkien ...

ONOR. JEAN PIERRE FARRUGIA: Kellhom jew ma kellhomx?

ONOR. MICHAEL FARRUGIA: Irrispettivament, ma tagħmilx differenza.

ONOR. FRANCIS AGIUS: Miżżewġin jew le?

ONOR. MICHAEL FARRUGIA: Mhux miżżewġin, la biċ‑Ċivil u lanqas bil‑Knisja.

ONOR. JEAN PIERRE FARRUGIA: Dan qabad u beda relazzjoni ma’ waħda oħra. Mat‑tieni waħda ma jistax ikollu tfal u marru flimkien għand it‑tabib biex jagħmlu t‑testijiet.

ONOR. FRANCIS AGIUS: Se jħallas l‑Istat?

ONOR. MICHAEL FARRUGIA: Ħallsu huma, ħallas l‑Istat, whatever? Xorta IVF se nagħmluha u se noffrulha l‑opportunità. Għall‑finijiet kollha dawn għamlu t‑testijiet, qed jidhru li qegħdin f’relazzjoni stabbli, mela se jikkwalifikaw dawn. Ejja ngħidu li mill‑ewwel relazzjoni kellu t‑tfal. Dawn marru għand it‑tobba u qed jagħmlu t‑testijiet bejniethom u waslu għall‑punt li jitilqu għall‑IVF. Jiġifieri qiegħed f’relazzjoni ma’ din u l‑oħra kuntenta li taf li qiegħed mal‑oħra u qiegħed magħha fl‑istess ħin.

ONOR. JEAN PIERRE FARRUGIA: Ma kienx hemm żwieġ qed tgħid?

ONOR. MICHAEL FARRUGIA: M’hemm żwieġ imkien. Dawn għamlu l‑IVF u welldet. Hu xorta waħda għandu r‑responsabbiltajiet lejn dik it‑tarbija, imma inti għandek scenario imħawwad. Tajjeb li naraw kif se nduru mal‑liġi attwali ħalli nsolvuha, u semmejt dan il‑punt biex ngħidu lill‑avukati li jekk jista’ jkun aħna rridu neskludu dan il‑punt ħalli jsibulna soluzzjoni kif nistgħu neħilsu minnu bit‑terminoloġiji legali li hemm. Għalhekk fil‑bidu jien għidt li kieku kellna dawn il‑liġijiet kieku lanqas għandna għalfejn ninħlew f’ħafna diskussjoni, u relazzjoni stabbli titqies ta’ dawk li qegħdin fi żwieġ. Jista’ jkun fit‑tieni, fit‑tielet jew fir‑raba’ żwieġ, basta qegħdin fi żwieġ jew inkella taħt il‑kappa tal‑liġi tal‑koabitazzjoni. Meta m’għandniex dawk se jkollna dawn il‑ħafna ifs and buts. Din is‑sitwazzjoni li qed ngħid tista’ tkun fula f’qargħa, imma rridu naħsbu għaliha.

ONOR. FRANCIS AGIUS: Jekk ikun Musulman bit‑tieni jew it‑tielet mara u jiġi għall‑IVF?

ONOR. MICHAEL FARRUGIA: Irridu naħsbu għalihom.

ONOR. JEAN PIERRE FARRUGIA: Ħalli nerġa’ mmur ftit lura. Jekk ma jkunx unknown father, kull individwu b’ID card tista’ ssir ir‑riċerka fuqu fil‑Public Registry u tkun taf jekk huwiex diġà missier. Jien naħseb li fir‑riċerka li għall‑inqas l‑Istat għandu jagħmel qabel ma jipprovdi IVF biex jara jekk il‑koppja hijiex stabbli, għandu jara jekk dan huwiex diġà missier. L‑ewwel nett suppost għandha toħroġ mill‑istorja medika għax l‑obstetricians jaraw koppja, ma jarawx il‑mara biss, u jkun hemm l‑istorja medika tat‑tnejn. Forsi fir‑records ma tkunx dikjarata kollha, imma wieħed irid jivverifika jekk il‑mara jew ir‑raġel kellhomx tfal diġà. Jekk kien unknown father m’hemmx x’tagħmel, imma jekk inhu dikjarat li hu diġà missier, jien jidhirli li fid‑definizzjoni ta’ koppja stabbli għandu jidħol x’inhi r‑relazzjoni li dan l‑individwu għad għandu ma’ omm it‑tfal tiegħu. Jekk hu jiddikjara kategorikament li dik ir‑relazzjoni kienet spiċċat, ma kienx hemm żwieġ, u beda relazzjoni ma’ ħaddieħor, that is all well and good.

ONOR. FRANCIS AGIUS: Imma inti se toqgħod fuq id‑dikjarazzjoni tiegħu? Għax inti qabel għidt li jekk ikun legalment separat kollox sew. 

ONOR. JEAN PIERRE FARRUGIA: Aħna fuq il‑miżżewġin tkellimna diġà u jidhirli li għidna li min kien miżżewweġ għandu jkun legalment separat biex jikkwalifika li jkollu relazzjoni stabbli ma’ xi ħaddieħor. Dik hija sorvolata. Issa qegħdin nitkellmu fuq min qatt ma kien miżżewweġ. Qed ngħidu li fil-każ ta’ unknown father ma hemm xejn li jista’ jsir, imma wieħed irid jagħmel ir‑riċerki biex jara l‑passat, fil‑każ tal‑omm dejjem tista’ għax din ma tistax tkun unknown, u fil‑każ ta’ missier meta jkun magħruf. L‑ewwel nett, anke biex wieħed jiddeċiedi l‑istabilità tal‑koppja jkun jista’ jara jekk tikkonkorrix l‑istorja li ta lill‑obstetrician mal‑istorja li tirriżulta mill‑Public Registry. Hawn again tidħol il‑kwestjoni tad‑data protection. Jiġifieri l‑avukati jridu jgħidulna issa kemm l‑Istat għandu dritt jidħol f’dan kollu. Safejn naf jien il‑Public Registry hija xi ħaġa pubblika, m’hemm l‑ebda data protection fuq hekk.

ONOR. FRANCIS AGIUS: Le, hemm.

ONOR. MICHAEL FARRUGIA: Jekk jagħmel IVF mat‑tieni waħda u ssir taf l‑ewwel waħda ...

ONOR. JEAN PIERRE FARRUGIA: Imma basta hi tkun taf li hu għandu relazzjoni ma’ xi ħaddieħor għax dan huwa l‑uniku mod li nevitaw il‑Babilonja li kont qed tirriferi għaliha inti, Onor. Agius. Jiġifieri naħseb li dawn il‑kriterji kollha jistgħu jidħlu f’dak li rridu nfissru bħala koppja stabbli. Jista’ jkun hemm avviż legali, m’hemmx għalfejn tkun fil‑liġi din.

ONOR. MICHAEL FARRUGIA: Qed nitkellmu fuq koppja stabbli, li ma jidħollix mill‑bieb jgħaddili mit‑tieqa. Jekk se jkun hemm avviż legali naħseb tajjeb ngħidu li bħala liġi jkun hemm dan it‑terminu, imma fil‑avviż legali aħna qed nipproponu t‑tali ħaġa biex anke l‑eżekuttiv ikun jaf għall‑inqas x’għandna f’moħħna u x’kien qed jippreokkupana.

ONOR. JEAN PIERRE FARRUGIA: Ħaġa li rrid niċċara hija – għax din ġieli qamet ukoll – li mara waħedha ma tistax tkun eliġibbli. Trid tkun koppja. Raġel waħdu ma jistax jagħmilha ovjament, imma mara tista’ tagħmilha permezz ta’ doner. Aħna dejjem qed nitkellmu fuq koppja eterosesswali. Jiġifieri ma nistgħux nitkellmu fuq mara li m’għandhiex partner u tixtieq issir omm u allura ġġib donazzjoni ta’ gameti. Dik hija eskluża, mhijiex eliġibbli ovvjament. Dan kollu kien determinat fir‑rapport ta’ Clyde Puli. 

Hemm xi ħaġa oħra li wieħed jista’ jidħol aktar fid‑dettall dwarha fuq dan is‑suġġett?

ONOR. MICHAEL FARRUGIA: Bħalma għidt fil‑bidu, jien m’għandi l‑ebda problemi u naħseb li l‑unika problema li għandna hija d‑definizzjoni ta’ dawk li qegħdin barra miż‑żwieġ. Hawnhekk qajjimna diversi punti u naħseb li jkun tajjeb li l‑mistoqsijiet li għamilna forsi jismagħhom xi ħadd anke min‑naħa tal‑Avukat Ġenerali. Nittama li ma jkollniex – naf li se ngħidha żejda – nistennew xhur sħaħ minħabba xogħlijiet oħra li jista’ jkollu l‑Avukat Ġenerali. Jekk fil‑każ għandhom problema, jgħidulna ħalli dan il‑Kumitat ikun jista’ jara lil min jista’ jqabbad. Importanti li nagħtuhom time limit sakemm jistgħu jagħtuna risposta ħalli jekk ma jaslux ikollna nissuġġerixxu lill‑Ispeaker tal‑Kamra jew lill‑Kumitat tal‑Kamra dwar kif għandna nkomplu nipproċedu bħala għajnuna legali. 

ONOR. FRANCIS AGIUS: Jiena ridt nissottolinea l‑punti li qajjimna f’din il‑laqgħa u ċioè li dawn huma koppji ta’ sess differenti, li huma jew miżżewġin jew konviventi. Jidher li qbilna fuq dan il‑punt u ċioè li rridu nkunu aktar ċari u anke nagħtu gwida – ħalli jekk ‘il quddiem fis‑seduta plenarja nkunu qegħdin niddiskutu dan il‑punt – fuq x’qed infissru b’stable relationship. L‑importanza għandha tkun li dawn ikunu f’età fertili, li jkun ilhom jipprovaw għal sentejn, li jkunu ovvjament it‑tnejn ħajjin. Jiġifieri meta qed insemmu dawn il‑punti, qegħdin neskludu dawk il‑punti kontroversjali li hemm fuqha din...(interruzzjonijiet) Imma issa tqajjem il‑punt li jkollok persuna li tixtieq li jkollha t‑tfal waħedha u dik aħna qegħdin neskluduha. 

ONOR. MICHAEL FARRUGIA: Imma għalhekk irridu noqogħdu attenti u mhux qegħdin neskluduha... (interruzzjonijiet) Mhux eżattament għax hi tista’ tiġi ma’ xi ħadd u – għalhekk importanti li jkunu għamlu t‑testijiet qabel – tgħidlek li qiegħda f’relazzjoni mat‑tali meta dan ma jkunx assolutament minnu imma tkun trid tużah għall‑konvenjenza. U aħna dik il‑konvenjenza rridu naqtgħu.

ONOR. FRANCIS AGIUS: Jiena naqbel miegħek mija fil‑mija għax bl‑ebda mod ma rrid li jkun hemm din il‑konvenjenza.

THE CHAIRMAN: Jiġifieri Onor. Agius inti kont qed tgħid li jridu jkunu ilhom jipprovaw sentejn, li jekk inhuma miżżewġin iridu jkunu legalment separati... (interuzzjonijiet) 

ONOR. FRANCIS AGIUS: L‑ewwel iridu jkunu għaddew mill‑proċessi legali tal‑ewwel relazzjoni. (interuzzjonijiet) 

THE CHAIRMAN: Aħna qed ngħidu li biex tagħmel l‑IVF trid tkun ilek sentejn tipprova biex ikollok it‑tfal. Jiġifieri fl‑aħħar mill‑aħħar ikollok diġà dokumentazzjoni ta’ testijiet li tkun għamilt u ovvjament is‑sentejn iridu jkunu diġà bdew minn qabel.

ONOR. FRANCIS AGIUS: Jiena għamilt xenarju li inti speċifikajt eżattament... Dawn iridu jkunu legalment separati. Suppost dawn kellhom il‑provi li kienu diġà ilhom sentejn qabel ġiethom il‑legal seperation, allura inti se tantiċipa l‑proċess. Jiena qed ngħid li dan irid ikun laħaq solva l‑problemi li kellu bl‑ewwel żwieġ u s‑sentejn jibdew jgħoddu minn hemmhekk. Jiġifieri dan ikun issettilja t‑tfal u lill‑mara għax irridu naraw id‑drittijiet ta’ dawn in‑nies vis‑à‑vis l‑opportunità li se noffrulhom l‑IVF for the second couple. 

THE CHAIRMAN: Mela wieħed jista’ jeskludi nisa li huma viċin ħafna l‑menopawża u forsi anke nisa li qatt ma kellhom tfal.

ONOR. FRANCIS AGIUS: Jiena ninsisti ħafna li l‑problemi li jkun hemm fl‑ewwel relazzjoni jridu jkunu solvuti anke legalment. U hawnhekk naħseb li jkunu jistgħu jagħtuna aktar pariri min‑naħa tal‑Avukat Ġenerali fuq kif għandha ssir għax kif nafu aħna m’għandniex liġi fuq id‑divorzju. Imma llum, jekk ma tgħallimt xejn, tgħallimt li avolja m’għandniex il‑liġi fuq id‑divorzju, xorta waħda nistgħu naħdmu fil‑framework tal‑legal seperation.

ONOR. MICHAEL FARRUGIA: Jiena naqbel miegħek mija fil‑mija imma ħa mmur għal xi ħaġa prattika. Il‑problemi fis‑sitwazzjonijiet ta’ separazzjoni għax jista’ jikollok separazzjoni li tkun faċli, jista’ jkollok separazzjoni li tkun diffiċli u jista’ jkollok separazzjoni li tkun psikoloġikament vjolenti għax tista’ tittella’ l‑qorti. 

THE CHAIRMAN: Anke minħabba finanzi. Hawn min ma jiflaħx li l‑każ tas‑separazzjoni tiegħu jagħlqu fi ftit żmien minħabba l‑finanzi limitati li jkollu. (interruzzjonijiet)

ONOR. FRANCIS AGIUS: Jiena nħares lejn il‑common good tas‑soċjetà u ma jistax ikun li l‑problemi ma jkunux ġew solvuti u n‑nies jibqgħu għaddejjin xorta waħda u jkollhom tfal oħra minn relazzjoni ġdida u aħna nassistuhom ukoll permezz ta’ din is‑sistema. Jiena dik ma naqbilx magħha u rrid li jekk ikun hemm problemi, dawn ikunu solvuti legalment.

THE CHAIRMAN: Hija sfortuna li wieħed idum ħafna snin biex isolvi każ ta’ separazzjoni, biss dan jista’ jservi ta’ inċentiv ukoll sabiex dak li jkun jespedixxi l‑affarijiet. Anke l‑qrati forsi jkollhom inċentivi biex isiru ċerta affarijiet u forsi, fl‑aħħar mill‑aħħar wieħed ikun jista’ jagħmel l‑affarijiet aktar b’mod bonarju. Imma issa naħseb li fadal dawk li ma kinux miżżewġin u fuq dawn għidna li xorta waħda wieħed, permezz tar‑Reġistru Pubbliku, għandu jara l‑istorja tagħhom, jekk kellhomx tfal f’relazzjonijiet oħra, kemm ilu li kellhom dawn it‑tfal u fl‑aħħar mill‑aħħar jekk humiex se jerġgħu jidħlu f’relazzjonijiet oħra biex ikollhom it‑tfal. 

Għalhekk naraw jekk ir‑relazzjoni li kellhom mal‑persuna li kienu magħha qabel ġietx fil‑fatt terminata għax ma jistax ikun li inti tkun qiegħed f’relazzjoni mhux ta’ żwieġ ma’ persuna, li jista’ jkun bit‑tfal jew bla tfal, u jkollok l‑għajnuna tal‑Istat jew tal‑privat biex tuża teknoloġija bħal din ħalli jkollok tfal ma’ persuna oħra. Jekk isir dan, niġu kważi fil‑kunċett ta’ surrogate motherhood, xi ħaġa li aħna eskludejnieha fil‑Kumitat Permanenti dwar l‑Affarijiet Soċjali meta dan kien ippresedut mill‑Onor. Clyde Puli. U naħseb li hawn dħalna wkoll fuq min ma kienx miżżewweġ kif jista’ juża din it‑teknoloġija.

Qabel semmejna wkoll l‑affarijiet li jitolbu korporazzjonijiet governattivi bħall‑ETC, bħal pereżempju, fejn jidħlu banek, bank accounts u ID cards. U hawn forsi li wieħed jista’ jitkellem mal‑avukati ħalli jaraw ftit kemm dawn it‑tip ta’ dokumenti jkunu ta’ għajnuna. Issa hawnhekk Ms. Eleanor Scerri għandha biċċa xogħol oħra. Forsi wieħed jelenka ftit id‑diversi sitwazzjonijiet li għandna. Mela qed ngħidu koppja fiż‑żwieġ m’hemmx problemi, koppja miżżewġa li ġiet legalment separata, koppja li qatt ma kienu miżżewġa...

ONOR. MICHAEL FARRUGIA: Jekk inti għandek annulament m’għandek xejn x’iżommok biex tiżżewweġ...

THE CHAIRMAN: Imma fl‑annullament awtomatikament żgur li ma jkollux relazzjoni mal‑partner preċedenti, jiġifieri aktar naħseb li hija fuq min wasal biex jissepara irid ikun ġie legalment separat.

ONOR. FRANCIS AGIUS: Li tkun bonarja mhijiex daqshekk problema imma jiena xorta nesiġi li għandu jkun hemm dokument li juri li l‑affarijiet ġew settled. Il‑litigious seperation għat‑tfal għandha konsegwenzi gravi, ħafna aktar milli jkun hemm separazzjoni bonarja. Fejn hemm separazzjoni bonarja t‑tfal ifendu ħafna aktar u din hija xi ħaġa pprovata xjentifikament. Issa aħna qegħdin nitkellmu fuq li nintroduċu tfal oħra permezz tal‑IVF in a second situation. 

THE CHAIRMAN: But that litigation has to be solved before bringing other problems or other features. L‑aħħar punt kien li min ma kienx miżżewweġ, qabel ma wieħed jagħtihom il‑fakultà, irid jara permezz tal‑public registry l‑istorja tagħhom x’setgħet kienet. 

ONOR. MICHAEL FARRUGIA: Se nagħmel l‑aħħar punt. Irridu naraw min se jkollu l‑fakultà li jfittex din l‑informazzjoni. Huwa regulatory board li se jkun qiegħed ifittex din l‑informazzjoni kollha? Min se jagħmilha? Fuq min se jaqa’ l‑onus? 

THE CHAIRMAN: Pereżempju, fil‑liġi Ingliża hemm regulatory board.

ONOR. FRANCIS AGIUS: Jien ma narax xi problema kbira fis‑settur pubbliku għax hemmhekk għandek min hu eliġġibbli għall‑IVF, fejn dan irid iġib id‑dokumentazzjoni kollha u din naħseb li tista’ tapplikaha għas‑settur privat ukoll. U allura tesiġi li min jipprovdi dan is‑servizz irid joqgħod għall‑provisions tal‑liġi.

THE CHAIRMAN: Ejjew nieħdu xenarju: l‑Awtorità tad‑Djar. Jiena biex napplika ħalli nirranġa gallerija jkolli niffirma minħabba d‑data protection sabiex nagħti l‑kunsens biex jarawli l‑bank accounts kollha ħalli jaraw x’assi għandi, imbagħad fl‑aħħar mill‑aħħar isiru ħafna riċerki. Somebody has to take over u din bil‑liġi tkun awtorizzata li tfittex din l‑informazzjoni.

ONOR. MICHAEL FARRUGIA: Imma l‑mistoqsija hi min?

THE CHAIRMAN: Ikun hemm. Għalhekk li l‑liġi trid tipprovdi li jitwaqqaf kumitat fi ħdan id‑Dipartiment tas‑Saħħa. (Interruzzjonijiet) 

ONOR. FRANCIS AGIUS: Ippermettili ftit. Jekk se jsir budgeting għal dan it‑tip ta’ servizz, allura biex tirregolah mhux bilfors trid tagħmlu u jsir jointly mal‑privat. Bilfors irid isir. U parti mix‑xogħol tal‑awtorità tkun din; li tara li min hu eliġibbli qed jipprovdi dawn id‑dokumenti.

THE CHAIRMAN: Fiż‑żmien il‑leġislatura l‑oħra l‑esperti kollha li ġew mistiedna kellhom il‑fakultà li jimlew kwestjonarju. Ovvjament jien mhux se noqgħod nirriferi għall‑kwestjonarju ta’ xi ħadd partikolari imma xtaqt naqra xi mistoqsijiet li saru fih. Fil‑fatt waħda mill‑mistoqsijiet li nsibu f’dan il‑kwestjonarju kienet din; taqbel li r‑riproduzzjoni assistita għandha tiġi regolata minn awtorità awtonoma minflok mid‑Dipartiment tas‑Saħħa? Jekk ir‑risposta hija fl‑affermattiv spjega għaliex?

ONOR. FRANCIS AGIUS: Imma dak li semma’ l‑Onor. Farrugia huwa kruċjali għax irid ikun hemm xi ħadd li jara li din l‑informazzjoni tinġabar. Issa jekk hux se jagħmilha dipartiment awtonomu jew xi ħaddieħor... (interruzzjonijiet) Aħna għalhekk qegħdin hawn għax m’għandniex liġi. Jiġifieri din għandha tkun parti mill‑proċedura sħiħa.
THE CHAIRMAN: F’dan il‑kwestjonarju kien hemm ukoll mistoqsija fuq il‑Kumitat Konsultattiv dwar il‑Bijoetika, fejn aħna tlabna lis‑Segretarju Parlamentari dwar is‑Saħħa sabiex jipprovdilna l‑abbozz ta’ liġi. Il‑mistoqsija kienet din: taqbel li dan il‑Kumitat għandu jsir statutorju? Taqbel li dan il‑Kumitat għandu jiġi trasformat f’awtorità regolatorja dwar l‑użu tal‑bijoteknoloġija?

ONOR. FRANCIS AGIUS: Lil min saru dawn il‑mistoqsijiet?

THE CHAIRMAN: Saru lill‑esperti kollha li kienu ħadu sehem...

ONOR. FRANCIS AGIUS: U għandna riżultat tas‑survey?

THE CHAIRMAN: Iva r‑riżultat qiegħed fis-CD li ġiet ipprovduta lilna u wieħed jista’ jara wkoll ir‑risposti li ngħataw. Imma naħseb li l‑aktar mistoqsija importanti kienet din: Taqbel li r‑riproduzzjoni assistita għandha tiġi regolata minn awtorità awtonoma minflok mid‑Dipartiment tas‑Saħħa? Jekk ir‑risposta hija fl‑affermattiv, spjega għaliex. 

Issa jiena nista’ ngħid hawnhekk mingħajr ma nsemmi ismijiet li nies li huma diġà hands on ma jaqblux li jkun hemm awtorità awtonoma. 

ONOR. MICHAEL FARRUGIA: Li qed ngħid jien huwa dan; inti għandek regulatory body li xogħlha huwa li tara li kull unit li qed juża l‑proċessi ta’ fertilizzazzjoni tal‑IVF mexjin skont ir‑regoli u l‑liġijiet. Mela inti se jkollok an overviewing body li se jara kif inhuma mexjin l‑affarijiet. Il‑mistoqsija bażika hija min se jieħu dik ir‑responsabilità? Jien ma nħossx li għandu jkun regulatory body. Jiena ngħid li għandu jkun dipartiment, awtorità jew whatever. 

THE CHAIRMAN: Dipartiment tas‑Saħħa jew awtorità awtonoma. Dik hi l‑mistoqsija.

ONOR. MICHAEL FARRUGIA: Min se jiddeċiedi x’inhuma d‑dettalji ħalli aħna nistabbilixxu li dik il‑koppja hija stabbli u li allura hija eleġibbli għall‑IVF? Ir‑regulatory body jkun qiegħed hemm biex jara li x‑xogħol miexi skont il‑liġi. U allura ma taqax taħt ir‑regulatory body għax inkella dan se jkun qiegħed jirregolarizza lilu nnifsu. (interruzzjonijiet)

THE CHAIRMAN: Ir‑regulatory body joħroġ il‑liċenzji.

ONOR. FRANCIS AGIUS: Jara li dan l‑uffiċċju li qed issemmi jkun qiegħed jaħdem u li qed jiġbru d‑dokumenti li qed insemmu, u jaraw li min hu eliġibbli qiegħed jieħu l‑kura. Dan huwa importanti li nsemmuh għax inkella jkollna liġi li ma tistax tħaddimha u allura naqbel miegħek mija fil‑mija. Imma ma naħsibx li għalissa rridu ngħidu li jrid ikun fid-Dipartiment tas-Saħħa jew li jkun awtonomu. (interruzzjonijiet)

THE CHAIRMAN: Mela klinika privata li qiegħda toffri dan is‑servizz mhux se jkun xogħolha li tara l‑persuna jekk hijiex eliġibbli għall‑IVF skont il‑liġi jew le. L‑ewwel nett għandha konflitt ta’ interess għax hi jaqblilha li jsir l‑IVF. Jiġifieri l‑persuna jrid ikollha diġà awtorizzazzjoni biex tmur ġo klinika privata ħalli tagħmel l‑IVF għax il‑klinika privata mhux se toqgħod taħli l‑ħin tagħha biex toqgħod tidħol f’dawn l‑irqaqat kollha. Jiġifieri jrid ikun hemm awtorità li a priori tiċċertifika li din il‑koppja hija eliġibbli skont il‑liġi sabiex tagħmel l‑IVF. Naqblu? 

ONOR. FRANCIS AGIUS: Naqblu. (Interruzzjonijiet)

THE CHAIRMAN: U jkollha wkoll ir‑rwol li tagħti l‑liċenzji tal‑kliniċi u li fl‑aħħar mill‑aħħar, jekk dawn il‑kliniċi ma josservawx il‑liġijiet tipproċedi bil‑qorti kontra min ikun qiegħed...

ONOR. FRANCIS AGIUS: Issa se jkollna l‑liġi u allura biex iġġib il‑liċenzja timla l‑formola, it‑tabib jimla parti minnha u inti tagħmel dikjarazzjoni. Din hija funzjoni tal‑awtorità u tkun eliġibbli u tmur privat jew tal‑istat skont il‑każ. 

THE CHAIRMAN: Hi trid l‑ewwel tapplika quddiem din l‑awtorità biex tara jekk hijiex eliġibbli jew le skond il‑liġi. Naturalment min ikun miżżewweġ għandu l‑inqas diffikultà biex jiġi approvat. Imma min mhuwiex miżżewweġ, japplika u jekk kollox jirriżulta li huwa orrajt jingħata wkoll l‑approvazzjoni. Issa jekk ikollok mezzi limitati din il‑proċedura tkun tista’ tagħmilha fl‑isptar tal‑Istat. (interruzzjonijiet) Lill‑avukati rridu nkellmuhom ukoll fuq it‑twaqqif tal‑awtorità u fuq ir‑rwoli diversi li qed insemmu hawnhekk. 

Illum naħseb li għamilna ħafna xogħol u ta’ dan nirringrazzjakom. Issa peress li l‑Kamra se tkun in recess u għandna dan ix‑xogħol, niltaqgħu mill‑ewwel malli jerġa’ jiftaħ il‑parlament.

ONOR. MICHAEL FARRUGIA: Aħna nkunu nixtiequ risposta għall‑punti li semmejna hawnhekk f’dawn it‑tliet ġimgħat – ħalli ma nitilfux ħin – min‑naħa tal‑Avukat Ġenerali.

THE CHAIRMAN: Jekk l‑Avukat Ġenerali jsib xi diffikultà aħna mmorru biex nappuntaw avukat ieħor. Issa jien kont diġà qrajt ħafna fuq dan is‑suġġett peress li kont propost qabilkom għal dan il‑Kumitat. Issa apparti l‑avukati li kienu ġew diġà f’dan il‑Kumitat, għandna dawn iż‑żewġ persuni, lil Dr. Ruth Farrugia u Dr. Schembri Orland li qrajt xi dokumenti minn tagħha f’simposia tal‑BCC.

ONOR. MICHAEL FARRUGIA: Importanti li jsegwu l‑gwida li qed nagħtu aħna biex jagħtuna soluzzjoni għaliha u mhux joħorġu b’soluzzjonijiet tagħhom. 

THE CHAIRMAN: Jiġifieri aħna qed ngħidu li d-darba li ġejja ngħaddu għall-punt li jmiss jew li nkomplu fuq dawn il‑punti? 

ONOR. MICHAEL FARRUGIA: Naħseb li aħjar immorru għall-punt li jmiss ħalli nagħtuhom ċans u mbagħad ngħaqqdu kollox flimkien.

THE CHAIRMAN: Mela jekk l‑Uffiċċju tal‑Avukat Ġenerali, fis‑sitt xhur li ġejjin, ma jkunx jista’ jinkorpora dan ix‑xogħol fl‑aġenda tiegħu, ikollna nfittxu servizz ta’ avukat bħala Kumitat. Imbagħad naraw jekk f’dan il‑kumitat ikollniex wieħed minn dawn iż‑żewġ avukati bħal Dr. Schembri Orland peress li diġà kont qrajt paper minn tagħha. Fil‑laqgħa li jmiss inkun nista’ nissottometti din il‑paper lil dan il‑Kumitat. Nirringrazzjakom.

Fid‑9.11 p.m. il‑Kumitat aġġorna għat‑3 ta’ Marzu 2010 fis‑7.30 p.m. biex tiġi diskussa t‑tieni tema msemmija f’Mozzjoni Nru 113, jiġifieri jekk għandux ikun permess l‑iffriżar tal‑embrijuni.

